
Annotatsiya 

Maqolada Oʻzbekiston iqtisodiyotida qurilish materiallari ishlab chiqarish 

tarmogʻining oʻsish dinamikasi, resurs tejamkor texnologiyalarni joriy etish 

samaradorligi hamda tarmoqning iqtisodiy asoslari tahlil qilingan. 2015–2024-yillar 

statistik maʼlumotlari asosida ishlab chiqarish hajmi, energiya sarfi va mehnat 

unumdorligi oʻrtasidagi bogʻliqlik aniqlangan. Natijalar shuni koʻrsatadiki, energiya 

sarfining 15 foizga kamayishi hamda qayta ishlangan xomashyo ulushining ortishi 

ishlab chiqarish tannarxini pasaytirib, korxonalar foydasini oshirgan. 

Kalit soʻzlar: resurs tejamkorlik, qurilish materiallari, samaradorlik, energiya 

tejash, iqtisodiy rivojlanish, barqarorlik. 

Аннотация 

В статье проанализированы экономические основы и эффективность 

развития отрасли производства строительных материалов в Узбекистане с 

применением ресурсосберегающих технологий. На основе данных за 2015–2024 

годы выявлены тенденции роста производства, снижения энергоёмкости и 

повышения производительности труда. Результаты показали, что сокращение 

энергопотребления на 15% и увеличение доли переработанного сырья 

способствует снижению себестоимости и повышению прибыли предприятий. 

Ключевые слова: ресурсосбережение, строительные материалы, 

эффективность, энергосбережение, экономическое развитие, устойчивость. 

Abstract 

The article analyzes the economic foundations and efficiency of the construction 

materials industry in Uzbekistan with an emphasis on resource-saving technologies. 

Based on 2015–2024 data, the study identifies trends in production growth, reduced 

energy consumption, and increased labor productivity. The findings indicate that a 15% 

reduction in energy use and a rise in recycled raw materials contribute to lower 

production costs and higher profitability for enterprises. 

Keywords: resource efficiency, construction materials, productivity, energy 

saving, economic development, sustainability. 

KIRISH 

Oʻzbekiston iqtisodiyotida qurilish tarmogʻi strategik soha hisoblanadi. 

Mamlakatda soʻnggi yillarda iqtisodiy oʻsish surʼatlarining yuqori boʻlishi, 

urbanizatsiya jarayonlarining tezlashuvi va aholining turmush darajasining oshishi 

natijasida qurilish materiallariga talab keskin ortib bormoqda. Shu bilan birga, 

xomashyo va energiya resurslarining cheklanganligi, ishlab chiqarish tannarxining 

ortib borishi sharoitida resurs tejamkorlik masalasi tarmoq barqarorligini 

taʼminlashning asosiy omiliga aylanmoqda. Ushbu sharoitda resurs tejamkor qurilish 

materiallari ishlab chiqarishni iqtisodiy asosda tashkil etish, mavjud ishlab chiqarish 

quvvatlarini modernizatsiya qilish va tarmoq samaradorligini oshirish zaruriyati 

kuchaymoqda. Tadqiqotning maqsadi — resurs tejamkor qurilish materiallari ishlab 

chiqarishning iqtisodiy asoslarini tahlil qilish, tarmoq rivojlanishining samaradorlik 

koʻrsatkichlarini aniqlash hamda barqaror oʻsish uchun takliflar ishlab chiqishdan 

iborat [1]. 

ADABIYOTLAR SHARHI 

Zayniddin K. va Maxmudovich T.O. tadqiqotlarida qurilish materiallari ishlab 

chiqarish korxonalarida iqtisodiy samaradorlikni oshirishda bozor mexanizmlarining 

oʻrni, ayniqsa resurslardan oqilona foydalanish va modernizatsiya jarayonlarini joriy 

etish omillari ilmiy asoslangan. Mualliflar iqtisodiy samaradorlikni belgilovchi 

koʻrsatkichlar tizimini tahlil qilib, ishlab chiqarish hajmi va mehnat unumdorligi 

oʻrtasidagi bogʻlanishni statistik jihatdan tasdiqlaganlar [6]. 

Baxtiyarovoch U.I. oʻz izlanishlarida sirkulyar iqtisodiyot modellarini qurilish 

materiallari sanoatida qoʻllashning ahamiyatini asoslab bergan. Uning fikricha, qayta 

ishlash, chiqindilarni ikkinchi resurs sifatida foydalanish va “yalanma iqtisodiyot”ga 

oʻtish tarmoq barqarorligi hamda ekologik samaradorlikni taʼminlaydi. Shu jihatdan 

mazkur ish barqaror ishlab chiqarish strategiyalari uchun nazariy asos boʻlib xizmat 

qiladi [7]. 

Abdumutalibovich D.S. tomonidan qurilish materiallari sanoatidagi aksiyadorlik 

jamiyatlarida korporativ boshqaruv samaradorligini oshirishga oid ilmiy yondashuvlar 

taklif etilgan. Muallif korporativ tizimda nazorat, hisobdorlik va qaror qabul qilish 

jarayonlarini aniqlashtirish orqali moliyaviy barqarorlikni taʼminlash modelini ishlab 

chiqqan. Bu ish sanoatdagi boshqaruv tizimini institutsional jihatdan 

takomillashtirishga yoʻnaltirilgan [8]. 

Shuxratovna M.K. tomonidan qurilish-sanoat korxonalarida mahsulot turlarini 

diversifikatsiya qilishning ahamiyati yoritilgan. Tadqiqotda mahsulot portfelini 

kengaytirish orqali bozorda raqobatbardoshlik va foyda hajmini oshirish imkoniyatlari 

tahlil qilingan. Bu yondashuv iqtisodiy samaradorlikning muhim rezerv manbai 

sifatida baholangan [9]. 

Djalalova G. va Mirsodiqov A. tadqiqotlarida qurilish materiallari ishlab 

chiqaruvchi korxonalarda taʼminot zaxiralari barqarorligini taʼminlashda 

marketingning oʻrni yoritilgan. Ular taʼminot zanjirida talabni prognozlash, logistika 

samaradorligini oshirish va mijozlar bilan uzviy aloqalarni yoʻlga qoʻyish iqtisodiy 

natijalarni yaxshilashini koʻrsatganlar [10]. 

Odilxoʻjayev A.E.ning asari tarmoqning nazariy va amaliy asoslarini qamrab 

olgan boʻlib, mahalliy xomashyo bazasi, mahsulot turlari va ularning iqtisodiy tahlilini 

oʻz ichiga oladi. Uning ishlari tarmoq rivojining klassik asoslarini belgilaydi va keyingi 

tadqiqotlar uchun ilmiy baza sifatida xizmat qiladi [11]. 

Turgʻunovich Y.G. va Fazliddin oʻgʻli N.Y. sanoat mahsulotlari ishlab chiqarish 

hajmiga asosiy kapitalga yoʻnaltirilgan investitsiyalar va tashkilotlar faolligining 

taʼsirini tahlil qilgan. Ular investitsiya faolligining hududiy tengsizliklari hamda 

sarmoya samaradorligini baholash orqali tarmoqdagi oʻsish drayverlarini aniqlaganlar 

[12]. 

Yuqoridagi tadqiqotlar tahlili shundan dalolat beradiki, qurilish materiallari 

sanoatida iqtisodiy samaradorlikni oshirish kompleks yondashuvni talab etadi. 

METODOLOGIYA 

Mazkur tadqiqot tizimli yondashuv, iqtisodiy-statistik tahlil, taqqoslama dinamik 

usullar va iqtisodiy samaradorlik koʻrsatkichlarini aniqlash formulalariga asoslanadi. 

Tizimli yondashuv asosida qurilish materiallari ishlab chiqarish tarmogʻining barcha 

tarkibiy elementlari — xomashyo bazasi, ishlab chiqarish texnologiyalari, energiya 

sarfi, mehnat resurslari va yakuniy mahsulot qiymati — oʻzaro bogʻliq tizim sifatida 

oʻrganildi. 

Tadqiqotda foydalanilgan dastlabki maʼlumotlar Oʻzbekiston Respublikasi 

Davlat statistika qoʻmitasi, Qurilish va uy-joy kommunal xoʻjaligi vazirligi hamda 

2015–2024-yillar davrida qurilish sanoatining asosiy iqtisodiy koʻrsatkichlaridan 

olingan. Ushbu maʼlumotlar asosida milliy iqtisodiyotning oʻsish surʼatlari, qurilish 

ishlari hajmi, aholi daromadlari va bandlik koʻrsatkichlari tahlil qilingan. 

TAHLIL VA NATIJALAR 

Tadqiqot metodologiyasi tizimli yondashuv, statistik tahlil, taqqoslama dinamik 

usullar, iqtisodiy koʻrsatkichlarning oʻsish koeffitsiyentlarini hisoblash hamda 

iqtisodiy samaradorlikni aniqlash formulalariga asoslangan. Tadqiqot maʼlumotlari 

Oʻzbekiston Respublikasi Davlat statistika qoʻmitasi, Qurilish va uy-joy kommunal 

xoʻjaligi vazirligi hamda 2015–2024-yillar davrida qurilish sanoatining asosiy 

iqtisodiy koʻrsatkichlaridan olingan (1-jadval) [2]. 

1-jadval.  

Oʻzbekiston Respublikasida iqtisodiy oʻsish va qurilish tarmogʻi 

koʻrsatkichlari (2015–2024-yillar)1 

Koʻrsatkichlar 2015 2018 2020 2022 2024 

Oʻrtacha 

oʻsish 

koeffitsiyenti 

YAIM (mlrd 

soʻmda) 
227761,6 376269,8 603956,2 869779,8 1283346 1,21 

Qurilish ishlari 

hajmi (mlrd 

soʻmda) 

25423,1 51129,3 88130,3 130790,9 263679,2 1,30 

Sanoat 

mahsulotlari hajmi 

(mlrd soʻmda) 

97598,2 235340,7 368740,2 553265 880198,5 1,27 

Aholining umumiy 

daromadlari (mlrd 

soʻmda) 

169344,3 300842,7 420338,3 533792,1 591151,6 1,15 

Qurilishda 

bandlar soni (ming 

kishi) 

1222,2 1205,5 1305,6 1314,3 1360,1 1,02 

 
1Oʻzbekiston Respublikasi Milliy statistika qoʻmitasi maʼlumotlari asosida tayyorlangan 



№ 10-SON OKTABR, 2025-YIL  

  

WWW.MARKETINGJOURNAL.UZ  160 

 

   ILMIY, AMALIY VA OMMABOP JURNAL 

 

1-jadval maʼlumotlariga koʻra, 2015–2024-yillar oraligʻida qurilish ishlari 

hajmining oʻrtacha oʻsish koeffitsiyenti 1,30 ni tashkil etgan boʻlib, bu koʻrsatkich 

YAIM (1,21) va sanoat ishlab chiqarish (1,27) koʻrsatkichlaridan yuqori. Ushbu holat 

tarmoqning umumiy iqtisodiy oʻsishdagi yetakchi oʻrnini tasdiqlaydi. Qurilish 

materiallari ishlab chiqarish hajmining keskin oʻsishiga modernizatsiya jarayonlari, 

mahalliy xomashyo bazasining kengayishi hamda energiya tejovchi texnologiyalarni 

qoʻllash asosiy turtki boʻlgan. 

Resurs tejamkor texnologiyalarni joriy etish natijasida ishlab chiqarish tannarxi 

kamayib, mehnat unumdorligi oshgani kuzatilmoqda. Misol uchun, 2020-yilda qurilish 

materiallari ishlab chiqarish korxonalarida har bir ishchiga toʻgʻri keladigan ishlab 

chiqarish hajmi 3,5 ming tonnani tashkil etgan boʻlsa, 2024-yilda bu koʻrsatkich 4,7 

ming tonnaga yetgan. Bu esa ishlab chiqarish samaradorligi 34 foizga oshganini 

koʻrsatadi (2-jadval) [3]. 

2-jadval.  

Qurilish materiallari ishlab chiqarish korxonalarida resurs tejamkorlik 

koʻrsatkichlari (2020–2024-yillar)1 

Koʻrsatkichlar 2020 2021 2022 2023 2024 
Oʻzgarish 

(%) 

Energiya sarfi 

(kVt/tonna) 
128 120 115 111 108 -15,6 

Tannarxdagi 

energiya ulushi 

(%) 

18,5 17,2 16,4 15,7 15,1 -3,4 

Qayta ishlangan 

xomashyo ulushi 

(%) 

22 25 28 31 34 +12 

Ishlab chiqarish 

hajmi (mlrd 

soʻmda) 

88130,3 107492,7 130790,9 202819,2 263679,2 +198,9 

 

2-jadval tahlili shuni koʻrsatadiki, energiya sarfining 15–16 foizga kamayishi 

natijasida ishlab chiqarish tannarxi pasaygan, qayta ishlangan xomashyo ulushining 

oshishi esa resurslardan samarali foydalanish darajasini yuksaltirgan. Shu bilan birga, 

ishlab chiqarish hajmining 200 foizga yaqin oʻsishi tarmoqda investitsion faollik 

ortganini bildiradi. Bu holat energetik tejamkorlik bilan bir qatorda iqtisodiy 

barqarorlikning ham mustahkamlanishiga sabab boʻlgan [2]. 

Olingan natijalar shuni koʻrsatadiki, resurs tejamkor texnologiyalar joriy etilgan 

korxonalarda energiya tejalishi va ishlab chiqarish samaradorligi oʻrtasida bevosita 

ijobiy bogʻliqlik mavjud. Korxonalar tomonidan yangi issiqlik almashinish tizimlari, 

chiqindi gazlarni qayta ishlash texnologiyalari va avtomatlashtirilgan boshqaruv 

tizimlari joriy etilishi natijasida ishlab chiqarish tannarxi 5–7 foizga kamaygan, foyda 

esa 10–12 foizga oshgan [4]. 

 
1 Oʻzbekiston Respublikasi Milliy statistika qoʻmitasi maʼlumotlari asosida tayyorlangan 

XULOSA VA TAKLIFLAR 

Muhokama natijalari shuni tasdiqlaydiki, resurs tejamkor qurilish materiallari 

ishlab chiqarish nafaqat iqtisodiy foyda beradi, balki ekologik barqarorlikni 

taʼminlaydi. Bu yoʻnalishda hukumat tomonidan ishlab chiqilgan “Yashil iqtisodiyot 

strategiyasi” asosida korxonalarda energiya samaradorligini oshirish, chiqindilarni 

kamaytirish va qayta ishlash infratuzilmasini rivojlantirishga katta eʼtibor 

qaratilmoqda. Tahlillar shuni koʻrsatadiki, resurs tejamkorlikni 10 foizga oshirish 

ishlab chiqarish tannarxini oʻrtacha 6 foizga kamaytiradi, bu esa oʻz navbatida foyda 

hajmini 4–5 foizga oshirish imkonini beradi [5]. 

Xulosa qilib aytganda, resurs tejamkor qurilish materiallari ishlab chiqarish 

tarmoq barqarorligini taʼminlashda, ishlab chiqarish samaradorligini oshirishda hamda 

iqtisodiyotning ekologik xavfsizligini mustahkamlashda muhim oʻrin tutadi. 

Oʻzbekiston sharoitida bu yoʻnalishdagi muvaffaqiyatli natijalar xomashyo bazasining 

boyligi, ishlab chiqarishning modernizatsiya qilinishi va ilmiy tadqiqotlar bilan 

amaliyotning integratsiyalashuvi bilan bogʻliq. Kelgusida resurs va energiya tejamkor 

texnologiyalarni yanada keng joriy etish, mahalliy ishlab chiqaruvchilarni 

ragʻbatlantirish hamda xalqaro hamkorlikni kengaytirish orqali tarmoqning iqtisodiy 

samaradorligi yanada oshadi. 

